
1 Pedr_(18)

1 Pedr 3: 5-6

Dyna sut roedd gwragedd duwiol y gorffennol yn gwneud eu hunain yn hardd. Roedd eu gobaith nhw yn Nuw ac roedden nhw'n ymostwng i’w gwŷr. 6 Roedd Sara, er enghraifft, yn ufudd i Abraham (ac yn ei alw’n ‘meistr’). Dych chi i fod yr un fath â hi, felly gwnewch ddaioni a peidiwch bod ofn dim byd.
‘Dwedodd Duw wrth Efa, “Byddi di eisiau dy ŵr, ond bydd e fel meistr arnat ti.” ‘

(Genesis 3:16). Dyna ran o’r baich osododd pechod ar ferched. Byddai’r wraig yn ceisio rheoli ei gŵr yn lle byw’n ddedwydd gyda fe. Mae Sara yn cael ei chanmol yma (ac eto yn Hebreaid 11:11) am ei ffydd ac am ymostwng i’w gŵr. Fyddai yr un wraig heddiw yn galw ei gŵr yn ‘meistr’, ond dyna oedd y drefn yng nghyfnod Sara. Fel ryn ni wedi gweld yn barod wrth ddarllen 1 Pedr, mae ffydd ac ymostyngiad yn mynd gyda’i gilydd – ffydd yn Nuw, ac wedyn ymostwng i ufuddhau i’w orchmynion, ymostwng i’r awdurdodau ayyb. I wraig Gristnogol mae ymostwng i’w gŵr yn dangos ei ffydd yng nghynllun Duw ar ei chyfer – ffydd y bydd Duw yn gweithio drwy ei gŵr er ei lles.

Pwy oedd Sara, a pham ddylai merched Cristnogol fod yn debyg iddi hi? (Mae hanes Sara yn yr Hen Destament – Genesis 12-23)  

Ar ddechrau’r hanes yn Genesis, mae’r Beibl yn cyfeirio atyn nhw fel Abram a Sarai.
Sarai oedd gwraig Abram, sef tad y genedl Iddewig. Dywedodd Duw wrth Abram i adael ei wlad a’i deulu a symud i wlad arall hollol newydd, gwlad oedd o’n gwybod dim amdani. Dyma Abram yn ufuddhau i alwad Duw, a dyma Sarai yn ufuddhau i orchymyn ei gŵr. Does dim sôn yn y Beibl ei bod hi wedi gwrthod symud, gwrthod gadael ei chartref a’i theulu, na chodi twrw a’i gwneud hi’n anodd i’w gŵr ufuddhau i Dduw.  Felly dyma un ffordd i ddilyn esiampl Sarai – os bydd gŵr, sy’n Gristion, yn ufuddhau i alwad pendant gan Dduw, ddylai’r wraig o Gristion ddim gwneud bywyd yn anodd iddo. Dylai ymostwng i’w gŵr er mwyn dangos ei hufudd-dod i Dduw. (Genesis 12:5)

Ystyr Sarai oedd tywysoges – falle ei fod yn enw oedd yn disgrifio ei phrydferthwch (Genesis 12:11, 14) neu ei chefndir ddiwylliannol o bosib – magwraeth dda, addysg dda, a chymeriad arbennig. Pan newidiodd Duw ei henw i Sara, fe gadwodd yr elfen yma o fod yn dywysoges ac ychwanegu ato yr anrhydedd o fod yn fam –  yn fam i genhedloedd (Genesis 17:15-16). Nid merch da i ddim, heb allu na doniau ganddi oedd Sara.
Mae’r Beibl yn dweud fod Sara’n wraig oedd â ffydd yn Nuw.  Mae’n amlwg felly ei bod hi o’r cychwyn cyntaf wedi derbyn fod gan Dduw rôl arbennig i’w gŵr, ac mai ei lle hi fyddai ei gefnogi i’r eithaf, er mwyn gwneud yn siŵr fod Duw’n cael ei ogoneddu, a’i gynlluniau’n cael eu cyflawni – dyma ydy ymostyngiad Beiblaidd go iawn. Ymostyngiad i Dduw a’i orchmynion.

Mae’r Beibl yn canmol Abram a Sarai am eu ffydd – ond doedden nhw ddim yn berffaith! Diolch byth fod y Beibl yn onest am fethiannau pobl Dduw. Does dim un gwraig na gŵr perffaith – dim ond un person perffaith sydd wedi bod erioed. 

Aeth Abram i’r Aifft am fod newyn yn nhir Canaan. Yno rhoddwyd prawf ar ei ffydd, ac fe fethodd Abram y prawf (Genesis 12:10-20).
Roedd Abram yn ofni am ei fywyd oherwydd credai byddai’r Eifftiaid yn ei ladd am bod ei wraig mor brydferth (Genesis 12:11-13). Er mwyn arbed ei groen ei hun cynllwyniodd i dwyllo’r Eifftiaid drwy ddweud mai ei chwaer oedd Sarai (Genesis 12:14, 15). Credai y byddai’r Eifftiaid yn ei drin gyda pharch, fel gwestai anrhydeddus, petaen nhw’n credu mai ei chwaer oedd Sarai.  Yn wir, derbyniodd roddion hael ar ôl i Sarai gael ei chymryd i fyw yn nhŷ Pharo (Genesis 12:16).

Pam gytunodd Sarai i’r cynllwyn gwarthus yma? Does dim rhaid i wraig ufuddhau i’w gŵr os ydy ei orchmynion yn groes i ewyllys Duw (Actau 5:29). Roedd gan Sarai hawl i wrthod ufuddhau yn yr achos yma. Ond, falle fod hyn yn esiampl o’i ffydd a’i hymostyngiad llwyr a dwfn. Roedd Sarai’n credu addewidion Duw – sef  y byddai Abram yn dod yn dad i genedl enfawr. Gan nad oedd ganddi blant, mae’n rhaid ei bod hi’n credu fod diogelu bywyd Abram yn fwy pwysig i gynlluniau Duw na diogelu ei hurddas ei hun. 
Cofiwch, nid cynllun Duw oedd hwn! Cynllwyn Abram oedd hwn – heb droi at Dduw mewn gweddi; heb drystio Duw i’w achub; drwy ddweud celwydd; drwy sathru ar sancteiddrwydd priodas; drwy droi ei wraig yn butain i ddyn arall er mwyn arbed ei groen ei hun. Mae’n anodd dychmygu sut gallai Abram fod wedi ymddwyn yn waeth na hyn. 

Roedd yr Arglwydd yn chwyrn o achos y cam gafodd Sarai. Gyrrodd bla ar dŷ Pharo, ac ar ôl deall beth oedd wedi achosi’r pla dyma’r brenin paganaidd yma yn troi a cheryddu Abram! 
Ar ôl methu mor wael byddech chi meddwl y byddai Abram wedi dysgu ei wers, ac yn trystio Duw i’w gadw’n saff o hynny allan – ond na! Ugain mlynedd wedyn gwnaeth yn union yr un peth eto (Genesis 20:1-8). Mae hyn yn dangos pa mor wan ac anffyddlon mae pobl Dduw yn gallu bod weithiau. Mewn bywyd hir o ffydd yn Nuw, mae gan bob Cristion restr o fethiannau a gwendidau yn eu herbyn. Diolch mai nid eu gweithredoedd sy’n achub Cristnogion! Ugain mlynedd ar ôl dioddef oherwydd ffolineb ei gŵr mae Sara’n dal yn ufudd iddo, ac yn ymostwng iddo. Mae Duw yn dangos ei ffyddlondeb iddi drwy ei hachub o afael y Brenin Abimelech heb iddi golli dim o’i hurddas. 

